
Кереш өлеш
1945нче елның Бөек Җиңү алып килгән языннан соң күпме вакыт узса да, тик илгә килгән кайгының азы да кимемәгән, ветераннарның, ирләрен сугышта югалткан хатыннарның, әтиләрен фронттан көткән балаларның күз яшьләре әле дә кипмәгән. Дәһшәтле сугыш чоры киләчәккә сабак булып хәтерләрдә кабат-кабат яңара.
 Бөек Ватан сугышы туган җиребездз яшәүче һәр гаилә ишегенә зуп фаҗига һәм ачы хәсрәт булып килеп керде. Һәр гаиләнең ирләре фронтта, хатын-кызлары тылда хезмәт куя. Ә сугыш чоры балалары ачы хәсрәтне туганнан ук тоеп, үз кузләре белән күреп, ачлык-ялангачлыкның ни икәнен татып үскән. 
Бөек Ватан сугышы фронтта белән генә чикләнми, ә тылда, авылларда яшәүче  халыкка, сугыш чорында туган балаларга да кагыла. Шуңа күрә мин проект эшемне “Сугышның 3 бите: фронт тыл, ачы күз яшьле балачак” дип атадым һәм аны лэпбук формасында эшләдем.
 Проект эшемнең максаты: “Безнең гаилә тарихында сугыш” темасын ачыклау. 
Бурычлар: Бөек Ватан сугышы турында материаллар туплау, өйрәнү. Тупланган материалны лэпбукка урнаштыру. 
 Проект эшен эшләгәндә мин гаилә альбомы материалларын кулландым, дәү әнием белән әңгәмә кордым һәм интернет ресурслардан файдаландым.









Төп өлеш
Иң беренче булып нәрсә ул лэпбук шуны ачыклап үтик. Аны ничек эшләргә һәм ничек кулланырга?
ЛЭПБУК сүзе безгә инглиз теленнән кергән һәм сүзен сүзгә тәрҗемә итсәк тезгә куя торган китап дигәнне аңлата LAP – тез, BOOK – китап. Бик еш башка исемнәрне дә очратырга мөмкин: интерактив папка, папка – передвижка, проектлар папкасы һәм башкалар. Чынлыкта лэпбук – билгеле бер темага ясалган папка. Аның эчендә китапчыклар, кесәләр, тәрәзәләр, биремнәр, хәрәкәтле детальләр. 
Лэпбукның беренче битендә мин Дәү әнием Дания ягыннан гаилә шәҗәрәсен төзедем. Сугышта катнашкан бабаларымны кызыл төс белән, тылда хезмәт куйган эби-бабаларымны зәңгәр белән, ә сугыш чоры балаларын яшел төс белән күрсәттем.
ФРОНТ... Дошманнарга каршы урнашкан гаскәрләрнең алгы ягы һәм аларның таралыш урыны, сызыгы. Сугыш бара торган һәм шул ук вакытта хәрәкәттәге (сугыштагы) армия урнашкан урын, район. Шундый районның бер участогы. Дәү әниемнең бабасы гиззатулла улы Сибгатулла сугышта катнашкан.
Гиззатуллин Сибгатулла Гиззатулла улы 1901нче елны Әтнә районы Мәрҗән авылында дөньяга килә. Нәсимә исемле кызга өйләнә. Бер-бер атлы балалар туа. 2 улы, 3 кызы ниндидер чирдән үләләр. Сугыш башланганда 6 баласы була. Иң олы кызы Мөнирәгә 20, кече кызы Нурсөягә 7 ай була. Бөек Ватан сугышы башлануга 1941нче елны Әтнә район военкоматы Сибгатулла бабайны Мари-Эл дагы Суслонгерга әзерлек пунктына җибәрелә. Киткәндә ул олы балаларына: “Эх, балалар,  сез мине хәтерләрсез, ә менә кечкенәләр бөтенләй хәтерли дә алмас,” дип китә. Рядовой булганы билгеле. Килгән хатыннан иваново шәһәрендәге госпитальдә яраланып дәваланганы билгеле. 1943нче елда хәбәрсез югалганлыгы турында хәбәр килә. Хатыны Нәсимә балаларны берүзе үстерә.
            ТЫЛ... Сугышучы илнең фронт сызыгы артындагы бөтен территориясе. Шундый территориядә алып барыла торган, шунда урнашкан, позиция тоткан урын артындагы территория.
Тыл хезмәтчәннәре... Кулларына корал тотып атакага бармасалар да, үлем белән йөзгә йөз очрашмасалар да, сугыш михнәтен нык чигәргә, ачлык газапларын кичерергә туры килде аларга. Сугыш чорында бөтен халыкка да авыр иде. Сибгатулла бабайның 3 баласы  тылда хезмәт куялар.
Гыйләҗева  Мөнирә Сибгатулла кызы 1921нче елда Мәрҗән авылында туган. Башлангыч классларны туган авылында укый. Кичке мәктәпкә йөреп, 7 класс белем ала. Сугыш вакытында бригадир булып эшли. Әтисенең үлүе турындагы хәбәр килгәч, бертуган эне-сеңелләрен тәрбияләү дә аның җилкәсенә төшә. “Сугыш вакытында яшәргә авыр иде. Безне туендыручылар әнием  дә фермада,  басуда, сукада, амбарда, чәчүләрдә эшләде, эшләгән өчен бер уч он бирәләр иде.  Ашау җитми иде,” -  дип искә ала торган булган ул.
 Мәрҗән авылы егете Минһаҗ улы Самат белән кавышып 3 бала үстерәләр. Фермада тавыклар карый, соңыннан сарык фермасында эшли. Күп еллык хезмәте өчен  Атказанган колхозчы исемен бирәләр. Пенсиягә чыккач та фермада каравыл тора ул. Исеме “Татарстан Республикасы тыл геройлары” китабы, “Хәтер” китабы һәм  “Алар илгә җиңү алып кайтты” китабына кертелгән. 
Сибгатуллина Сабира Сибгатулла кызы  1925 нче елның  15 нче маенда Әтнә районы Мәрҗән авылында туган. Ишле балалы гаиләдә үсеп, бәхетле балачак күрергә язмый аларга. Сабира алты яшьтән чыпта суга. Көн саен иртән мәктәпкә барганчы 2-3 сәгать чыпта суга торган булган. Пәнҗешәмбе төштән соң, җомга көнне җомга вакытында гына ярамаган. Шимбә-якшәмбе көннәрендә тизрәк эшләргә тырышканнар, чөнки урамга чыгып уйныйсы да килә. Кулларына шырпы кереп бетә торган булган. Иртән мәктәпкә баргач беренче сүзләре: “Кем күпме чыпта суккан?” 10 яшеннән ындыр табагында көлтә кисә. Шул салам чүмәләләрен атка төяп җибәрергә кирәк. Сугыш вакытында сукачыларга ипи салган,  сушилкада ашлык киптергән. Ир-егетләр бик аз, фронттан яраланып кайталар, хуҗалыкта көчләреннән килгән эшли хатын-кызлар. “Урып-җыю эшләре тәмамлангач хатын-кызлар комбайннарны үзебез ремонтладык. Яшь идек, әмма ничек кенә авыр булмасын, бер өйгә авыл белән җыелып фронт хатларын, үлү турында хәбәрләрне укып, бер-беребезгә ярдәм итәргә тырыша идек. Кичләрен фронттагы солдатларга оекбашлар, бияләйләр бәйләдек. Бөтен көчебезгә эшләдек – Туган ил өчен, Җиңү өчен шулай кирәк иде. Фронтта тагын да авыррак бит. Туган илебез өчен яуларда көрәшкән әтиләребез, абыйларыбыз турында онытмадык, һәм Җиңүне якынайту өчен тылда ярдәм итәбез, дип исәпләдек”, дип сөйли иде ул. Яшь кенә булса да авыр эш алдында сыгылып төшми Сабира. Кайсы гына эшкә тотынса да җиренә җиткереп башкара. 1949 нчы елны уңган, булган кызны Мәрҗән авылы гете Гомәр Галиулла улы үзенә гомерлек тормыш иптәше итеп сайлый. Алар гаилә корып, 1950 нче елда Донбасска күченәләр. Шунда беренче уллары Әнвәр туа. Бала кинәт авырып китеп, шунда җирләнә. 1953нче елда Рафаил исемле уллары туа. 1955нче елда кайнатасы Галиулла бик каты авырый башлый. Ризалагын алып калыйк дип Сабира бабайны карарга авылга катып китә.  Шахтада акча эшләп, 1958нче елда Гомәр абый да кире туган якларына әйләнеп кайтал. Авылда матур тормыш корып, 5 малай һәм 1 кыз үстерәләр.  “Шахтер” күмәк хуҗалыгында төрле эшләрдә эшләп лаеклы ялга чыга. Балалары тәрбиясендә матур картлык кичерә. 2010нче елда вафат була.
Гыйззатуллин Мидехәт Сибгатулла улы 1927 нче елның 30 нчы мартында элеккеге Арча (хәзерге Әтнә) районы Мәрҗән авылында дөньяга килә. Мәрҗән башлангыч мәктәбен, Комыргуҗада 7 еллык мәктәпне “5”ле билгеләренә генә тәмамлый ул. Дәү әнием Дания әтисенең сөйләгәннәрен болай дип искә ала: «Сугыш чоры балалары да, тыл  ветераны да без инде ул. Без күргәнне эт тә күрмәсен». Буе кечкенә булу сәбәпле, аны сугышка алмаганнар. Аның елгылар армия хезмәтеннән сугышка кереп, 18 яшьтә һәлак булганнар. Гаиләләре ишле булган - 11 бала. Әтисе сугышка киткәндә: «Улым, без картларны озак тотмаслар, кайтырбыз. Чәчкән тәмәкене кара», - дип  китә.  Кызганыч, бу китүе соңгысы була, кире әйләнеп кайтмый ул. Сугыш башланганда ат белән кырда була 14 яшьлек малай. «Сугышның нәрсә икәнең соңрак аңладым», - дип сөйли торган иде ул. (Ачлык, көч җитмәстәй авыр хезмәт, Бер-Бер артлы килгән үлем хәбәрләре). Алар олыларга кушылып симәнә ташыганнар, иген игәр өчен җир сукалаганнар. Бер уч икмәк өчен туганнарын төрмәгә утырталар. Тормышны алып бару кечкенә Мидехәт җилкәләренә төшә. Сыер җигеп хезмәт иткәннәр, атларны күтәрәмгә чыгарганнар, заём түләгәннәр.  Менә шул вакыттагы авыр тормыш егылсаң да еламаска, көчле, түзем булырга өйрәтә аны. Урман ташырга барганда, ипиләрен кисеп алалар. Ачлы-туклы булсалар да,  яшәргә көч таба ул үзендә. 2 энесе, 3 сеңлесе ниндидер чирдән үләләр. Әтиләренең үлде дигән хәбәре килгәндә алар 6 бала булалар. Әниләре Нәсимә апа бик тырыш, акыллы хатын булган. «Улым, синнән аерылмыйм, синең белән яшим», - дигән ул. Әниләре алар белән 1963 нче елга кадәр яшәгән. Мидехәт бабай бик матур җырлаган. Сугыш тәмамлангач, аның газаплары җиңеләйгәч, гармун алып, уйнарга өйрәнгән. Усадта тракторчылар курсында укып, машина-трактор таныклыгы алган. Алдынгы комбайнчы, «Хезмәттәге батырлыгы өчен» орден, Атказанган колхозчы исемнәренә лаек була ул. Склад мөдире, бригадир булып эшләгән ул. Лаеклы ялга чыккач та эшләгән, күп кенә яшьләрнең остазы булган. Бүгенге көндә аларның да күбесе алдынгы комбайнёрлар. 
Фатыйма белән тормыш корып җибәрәләр, 4 кыз, 1 малай тәрбияләп үстерәләр. 60 ел бергә яши алар. 2010 нчы елда инсульт булып, 3 ел урын өстендә ятканнан соң 2013 нче елда гүр иясе булды. 12 ел Мәрҗән авылы мәчетенең имамы буып торды. Авылыбызның мәчетендә азан тавышы ишетелгән саен авыл халкы аңа рәхмәт укый. Мәчет сукмагыннан яшьләр дә, олылар да өзелми. «Дөньялар тыныч булсын! Газиз әтием, без синең дәвамчыларың. Авыр туфрагың җиңел, каберен нурлы булсын. Догаларга тук бул. Синең газаплы балачагыңны, тырыш хезмәтеңне, безгә биргән тәрбияңне без балаларың онытмабыз. Балаларың синең юлыңны дәвам итәр, иншалла», - дип әйтә Мидехәт бабайның икенче кызы, минем дәү әнием Гарипова Дания.
 СУГЫШ  ЧОРЫ БАЛАЛАРЫ... Сабый чактан ук ятим калган, “әти” сүзен әйтергә тилмереп яшәгән, бәхетле бала-чакларын сугыш урлаган эби-бабаларыбыз, ятим үскәннәр дә  ил азатлыгы өчен башын салган солдат балалары.  Сибгатулла бабайның 3 баласы: Сания(1932), Әхәт(1934), Нурсөя (1940) – сугыш чоры балалары. 
Нигмәтҗанова Нурсөя Сибгатулла кызы 1940нчы елның 11нче нояберендә Мәрҗән авылында туа. Әтисе сугышка киткәндә 7 ай, ә хәбәрсез югалганы турында хәбәр килгәндә 3 яшь була. Әтисен бөтенләй хәтерләми ул. Аның каравы олы туганнарының тәрбиясендә, аларның мәхәббәтен тоеп яши ул. Әниләре Нәсимә балаларын туган җанлы итеп үстерә. “Әнинең өзгәләнеп елаганнарын хәтерлим кебек. Тамагын ачса да, ашарга сорап еламадың, -дип эйтә иде әни. Сугыш елларын хәтерләмим, сугыштан соңгы еллар да бик авыр булды дип,”- дип сөйләгән Нурсөя апа. Сугыш тәмамлангач та, тормышлар тиз генә җайланып китми. Типсә тимер өзәрдәй ир-егетләр яу кырыннан әйләнеп кайтмый. Сугыш тәмам бөлдергән авыл, хәерчегә калган колхоз карт-коры, сугыш барган елларда тәмам йончыган хатын-кызлар, гарипләнеп кайткан ирләр иңнәренә кала. Без, үсмер балаларга да, булдыра  алган кадәр басуда өлкәннәргә булышырга тырыштык, -дип сөйли иде ул.
18 яшендә Нурсөя казан шәһәренә чыгып китә. Пешекче һөнәрен үзләштерә. Гомер буе  Казан мотор җитештерү заводы ашханәсендә ит цехында эшли. Аш-суга бик оста була ул. Авылда үткән туй-мәҗлесләрне Нурсөя апа кайтып әзерли торган булган. Рәхимҗан исемле егеткә кияүгә чыга. Кызганыч, аларның балалары булмый. Әмма алар гомер буе бертуган  апа һәм абый балаларының күңел җылысын, ярдәмен тоеп яшиләр. 





Йомгаклау
   Йомгаклап шуны әйтәм, сугыш һәр гаиләгә кагылган. Шул исәптән безнекенә дә. Күпме генә вакыт үтсә дә, халык хәтерендә Бөек Ватан сугышы иң авыр, иң дәһшәтле сугыш буларак сакланыр. Ул көннәр-кешелекнең җуелмас хәтере. Өлкән буынның сугыш һәм сугыштан соңгы героик тормышы безнең өчен һәрчак үрнәк. Илебез күге тыныч, аяз, булсын, сугыш афәте киләчәк буыннарга кагылмасын.

